
PWYLLGOR PENSIYNAU, 28.09.12

Yn bresennol: Y Cynghorydd Peter Read (Cadeirydd).
Y Cynghorydd John Pughe Roberts (Is-gadeirydd).

Y Cynghorwyr Trevor Edwards, Peredur Jenkins, W.Tudor Owen a’r Cynghorydd Tom Jones
(cynrychiolydd Cyngor Sir Ynys Môn)

Swyddogion:- Dilwyn Williams (Cyfarwyddwr Corfforaethol), Dafydd Edwards (Pennaeth
Cyllid), Caroline Roberts (Rheolwr Buddsoddi), Gareth Jones (Rheolwr Pensiynau) a Gwyn
Parry Williams (Swyddog Cefnogi Aelodau a Chraffu).

Ymddiheuriadau: Y Cynghorwyr Stephen Churchman, Selwyn Griffiths, Dafydd Meurig a’r
Cynghorydd Margaret Lyon (cynrychiolydd Cyngor Bwrdeistref Sirol Conwy)

1. CADEIRYDD

PENDERFYNWYD ethol y Cynghorydd Peter Read yn Gadeirydd y Pwyllgor am
2012/13.

2. IS-GADEIRYDD

PENDERFYNWYD ethol y Cynghorydd John Pughe Roberts yn Is-gadeirydd y
Pwyllgor am 2012/13.

3. DATGAN BUDDIANT PERSONOL

Ni dderbyniwyd datganiad o fuddiant personol gan unrhyw aelod oedd yn bresennol.

4. MATERION BRYS

(Nid oedd y mater canlynol wedi ei gynnwys ar raglen y pwyllgor, ond cytunodd y
Cadeirydd ei gynnwys dan Adran 100B (4)(b), Deddf Llywodraeth Leol 1972, oherwydd yr
angen am weithrediad brys)

Prosiect Cydweithio Cymru

Cyflwynwyd adroddiad y Cyfarwyddwr Corfforaethol y cyfrannwyd £5,000 eisoes tuag at
gost y prosiect uchod. Erbyn hyn efallai na fydd y swm hwn yn ddigonol ac awgrymodd
gyfrannu £2,500 yn ychwanegol os bydd angen i ddirwyn y prosiect i ben.

PENDERFYNWYD cytuno i gyfrannu £2,500 yn ychwanegol os bydd angen i
ddirwyn y prosiect hwn i ben.

5. COFNODION

Llofnododd y Cadeirydd gofnodion cyfarfod o’r pwyllgor hwn a gynhaliwyd ar 23 Mawrth
2012 fel rhai cywir.

6. RHEOLAETH TRYSORLYS 2011/12

Cyflwynwyd adroddiad y Pennaeth Cyllid yn adrodd ar wir ganlyniadau gweithgaredd
Rheolaeth Trysorlys y Cyngor yn y flwyddyn ariannol ddiwethaf, yn unol â gofynion Côd
Ymarfer CIPFA. Cyfeiriodd yn benodol at y cefndir economaidd a’r gweithgarwch
buddsoddi.

PENDERFYNWYD nodi cynnwys yr adroddiad.

7. ASH WALES

Cyflwynwyd adroddiad y Rheolwr Buddsoddi y derbyniodd Prif Weithredwr y Cyngor
neges e-bost gan Mark Isherwood AC ym Mehefin 2012 parthed adroddiad gan ASH
Wales ar fuddsoddiadau cronfeydd pensiwn Gogledd Cymru yn y diwydiant tybaco.
Derbyniwyd copi hefyd gan y Cynghorydd Margaret Lyon ar ran Prif Weithredwr Cyngor
Bwrdeistrefol Sirol Conwy.

Nododd bod gan y gronfa Ddatganiad o Egwyddorion Buddsoddi sy’n rhoddi fframwaith i
fuddsoddiadau’r gronfa ac mae’n cynnwys materion cymdeithasol, amgylcheddol a
moesegol. Mae hyn yn amlinellu’r cyfrifoldebau ar y gronfa bensiwn fel a ganlyn –
“Gyda golwg ar fuddsoddiadau cymdeithasol cyfrifol, mae’r pwyllgor yn ystyriol o
egwyddorion cyfreithiol sy’n seiliedig ar benderfyniadau’r llysoedd ac sy’n berthnasol i bob
cynllun pensiwn. Yn benodol, nid oes hawl gan awdurdod gweinyddol i roddi diddordeb yr
aelodau islaw gofynion cymdeithasol, amgylcheddol a moesegol. Perfformiad ariannol y
gronfa gydag amrywiaeth priodol a bod yn ddarbodus, sydd bwysicaf”.

Trafodwyd y posibiliadau cyn casglu y byddai’n anodd sicrhau cytundeb ar faes penodol
i’r gronfa beidio buddsoddi ynddo, gan bod angen cydymffurfio â’r egwyddor uchod a gan
bod cymaint o fuddsoddiadau gallai rhai gysylltu â materion moesegol eraill, megis arfau,
alcohol a.y.

Gofynnodd aelod am newid y gair “diddordeb” i “buddiannau” yn yr ail frawddeg o’r
datganiad a chytunodd y pwyllgor â hynny.

PENDERFYNWYD
a) Ymateb i Mark Isherwood AC yn unol â’r datganiad uchod a fyddai’n cynnwys
newid y gair “diddordeb” i “buddiannau” yn yr ail frawddeg o’r datganiad.
b) Gofyn i’r Rheolwr Buddsoddi gyflawni ymchwil gyda golwg ar gyflwyno
adroddiad i’r pwyllgor yn rhoddi manylion am ymarferion cronfeydd pensiwn eraill
yn y maes hwn er mwyn i’r pwyllgor gael ystyried y mater ymhellach.

8. DATGANIAD O EGWYDDORION BUDDSODDI

Cyflwynwyd adroddiad y Cyfarwyddwr Corfforaethol ar y Datganiad o Egwyddorion
Buddsoddi diwygiedig.

Hysbysodd y Rheolwr Buddsoddi yr ymgynghorwyd yn ystod Gorffennaf ac Awst 2012 ar
y fersiwn diwygiedig o’r Datganiad gyda’r partion â diddordeb a oedd yn cynnwys yr holl
gyflogwyr yn y gronfa, rheolwyr buddsoddi a’r ymgynghorydd buddsoddi ac ni
dderbyniwyd unrhyw wrthwynebiadau. Yn wyneb hynny, argymhellodd i’r pwyllgor
fabwysiadu’r Datganiad diwygiedig.

PENDERFYNWYD mabwysiadu’r Datganiad o Egwyddorion Buddsoddi diwygiedig.

9. CYNHADLEDD YMDDIRIEDOLWYR LGPS

Cyflwynwyd adroddiad y Cyfarwyddwr Corfforaethol iddo ef a’r Cynghorwyr W. Tudor
Owen a John P. Roberts fynychu’r gynhadledd uchod yn ystod mis Mehefin 2012.

Rhoddodd fanylion am y materion a drafodwyd yn y gynhadledd gan dynnu sylw penodol
at y materion canlynol –

a) Opsiwn 50:50, lle gallai aelodau ddewis i gymryd hanner y buddiannau am hanner y
gost.
b) Yr hyn y dylid ei roddi yn y trefniadau llywodraethu newydd gan awgrymu pedwar peth
y dylai cyflogwyr cronfa fod â hawl iddynt sef –

 Cael strategaeth ariannu clir fel eu bod yn ymwybodol i lle yr anelir a pham, fel y
gallent baratoi eu hunain mewn da bryd ar gyfer materion a ddeuai i’r amlwg.

 Bod yn ymwybodol o unrhyw risgiau a chostau y maent yn gyfrifol amdanynt
mewn perthynas â chyflogwyr eraill yn y Gronfa

 Ni ddylent gael eu rhoddi’n agored i lefelau annerbyniol o risg.
 Dylent allu cael enillion buddsoddi da.

Mewn perthynas â (b) uchod, hysbysodd y Cyfarwyddwr mai un strategaeth buddiannau
sydd gan Gronfa Gwynedd ac y dylid rhoddi ystyriaeth pellach i’r mater hwn efallai yng
nghyswllt y gallu i wahaniaethu rhwng anghenion cyflogwyr ac y dylid codi hwn gyda’r
actiwari wrth drafod y prisiad nesaf.

c) Deddfwriaeth ymuno’n awtomatig sydd ar ddod i rym. Nododd bod y ddeddfwriaeth
fyddai’n ei wneud yn ofynnol i bob gweithiwr cymwys gael eu cofrestru’n awtomatig mewn
cynllun pensiwn gweithle perthnasol, yn dod i rym ar 1 Hydref 2012 gyda dyddiad penodol
i bob cyflogwr yn ddibynnol ar ei faint.

Hysbysodd y Pennaeth Cyllid bod llawer o waith gweinyddol ynghlwm â’r ddeddfwriaeth
ac fe nododd bod staff y gronfa wedi bod yn cynnal sesiynau codi ymwybyddiaeth ymysg
cyflogwyr y gronfa er mwyn eu hannog i baratoi ar gyfer dygymod â’r gofynion.

ch) Dewisiadau amgen i fuddsoddi mewn bondiau ac ecwiti. Nododd bod Cronfa Bensiwn
Glannau Merswy yn buddsoddi drwy eu rheolwyr buddsoddi ym mhrosiect GwyriAD yng
Ngwynedd ac ‘roedd o’r farn y dylai Cronfa Bensiwn Gwynedd fod wedi manteisio ar gyfle
o’r fath. Gellid trafod y mater gyda Hymans Robertson.

PENDERFYNWYD derbyn yr adroddiad.

10. CYNHADLEDD BUDDSODDI’R LGC, 5-7 MEDI 2012 – “Chwilio’n Obeithiol am Dŵf” 

Cyflwynwyd adroddiad y Pennaeth Cyllid iddo ef a’r Cynghorwyr Stephen Churchman a
Trefor Edwards fynychu’r gynhadledd uchod yn y Celtic Manor, Casnewydd.

Rhoddodd fanylion am y prif faterion a drafodwyd yn y gynhadledd megis cytundebau
fframwaith am wasanaeth actiwari, ymgynghorwyr buddsoddi a gwarchodwyr,
dychweliadau ar ecwiti mewn marchnadoedd sy’n ymgodi, categoriau arbenigol o
fuddsoddiadau mewn eiddo a chyfleon i gronfeydd llywodraeth leol lle mae gwerth
cyfredol buddsoddiadau ar y fantolen yn tan-amcangyfrif eu potensial.

PENDERFYNWYD derbyn yr adroddiad.

11. FFIOEDD RHEOLWYR BUDDSODDI

Cyflwynwyd adroddiad y Cyfarwyddwr Corfforaethol y penodwyd Veritas yn reolwyr
buddsoddi i gymryd lle Capital. Mewn perthynas â’r ffi perfformiad, yn dilyn asesiad o’r
budd a’r anfanteision, ‘roedd o’r farn na ddylid gweithredu’r ffi perfformiad yng nghyswllt y
cytundeb hwn, ond yn hytrach dylid gweithredu ffioedd safonol ac iddo eisoes gytuno i
weithredu ar y llinellau hyn.

PENDERFYNWYD cadarnhau’r camau a gymerwyd gan y Cyfarwyddwr
Corfforaethol.

12. CAU ALLAN Y WASG A’R CYHOEDD

PENDERFYNWYD cau allan y wasg a’r cyhoedd o’r cyfarfod yn ystod y drafodaeth
ar yr eitemau canlynol gan ei fod yn debygol y datgelir gwybodaeth eithriedig fel y’i
diffinnir ym mharagraff 14, Rhan 4, Atodiad 12A, Deddf Llywodraeth Leol 1972.
Mae’r paragraff hwn yn berthnasol oherwydd bod yr adroddiad cyntaf yn cynnwys
gwybodaeth yn ymwneud â materion ariannol y Cyngor ac fe allai ei ddatgelu ar
hyn o bryd gael effaith niweidiol ar y gronfa. Credir bod y budd cyhoeddus o blaid
peidio datgelu’r wybodaeth am y tro yn gorbwyso unrhyw fudd cyhoeddus o’i
gyhoeddi. Unwaith y bydd y penderfyniad wedi ei wneud a’i weithredu, bydd modd
datgelu’r wybodaeth. Mae’r ail adroddiad yn cynnwys gwybodaeth am faterion
ariannol yr awdurdod a chyflenwr a byddai ei ddatgelu’n debygol o niweidio’r
berthynas fasnachol rhwng y ddau barti ynghyd â chreu anfantais iddynt mewn
trafodaethau i’r dyfodol. O’r herwydd credir bod y budd cyhoeddus o blaid peidio â
datgelu’r wybodaeth.

13. BUDDSODDIAD EIDDO

Cyflwynwyd adroddiad y Cyfarwyddwr Corfforaethol ymhellach i gyfarfod chwarterol o
Banel Buddsoddi’r Gronfa Bensiwn a gynhaliwyd yng Nghaernarfon ar 26 Gorffennaf
2012.

PENDERFYNWYD
a) Cadarnhau cyflwyno rhybudd i UBS yn eu cyfarwyddo i adbrynu buddsoddiad
Gwynedd yn unol â barn y Panel Buddsoddi.
b) Awdurdodi’r Cyfarwyddwr Corfforaethol, mewn ymgynghoriad â’r Panel
Buddsoddi, i benderfynu ar y camau nesaf.

14. UWCHRADDIO MEDDALWEDD GWEINYDDU PENSIYNAU

Cyflwynwyd adroddiad y Pennaeth Cyllid bod angen uwchraddio system gweinyddu
gyfrifiadurol presennol yr Uned Gweinyddu Pensiynau. Er mwyn gwynebu newidiadau
arwyddocaol Diwygiadau Pensiwn 2012 ac Adolygiad Hutton, ac i weithredu sianelau
cyfathrebu we-seiliedig integredig effeithiol gyda’r rhanddeiliaid sef cyflogwyr, staff,
pensiynwyr a.y., mae angen system sy’n defnyddio’r dechnoleg fwyaf diweddar gydag
ymarferoldeb i greu effeithlonrwydd i staff pensiynau.

Nododd y gweinyddir Cronfa Bensiwn Gwynedd ar ran 40 o gyflogwyr ac aelodaeth sy’n
cynnwys aelodau gweithredol, gohiriedig a phensiynwyr. Ers Ebrill 2005, er i’r aelodaeth
weithredol aros yn weddol gyson, mae’r cyfanswm wedi cynyddu’n sylweddol ac mae’n
fwy hanfodol nag erioed i’r Uned Bensiynau gynnal system weinyddol gadarn ac effeithiol.



PWYLLGOR PENSIYNAU, 28.09.12

5

Rhoddodd fanylion am y costau ychwanegol.

PENDERFYNWYD cytuno i ariannu cost yr uwchraddio ac awdurdodi codiad ym
mhris y trwyddedau blynyddol yn unol â’r manylion a gyflwynwyd yn yr adroddiad
i’r pwyllgor.

Dechreuodd y cyfarfod am 2.00pm a daeth i ben am 3.00pm


